
A galeguidade na República Federativa do 
Brasil. Historia, realidades e perspectivas
Santiago Camba Bouzas

1. A emigración galega ao Brasil

A historia da emigración galega ao Brasil quedou eclipsada na historia da 
diáspora dos galegos a América pola importancia demográfica e a fixación no sub-
consciente colectivo dos galegos, da emigración ao Caribe e, fundamentalmente, da 
emigración cara ao Río da Prata, cos seus destinos fundamentais en Bos Aires e 
Montevideo.

Gráfico 1: 
PRINCIPAIS PAÍSES DESTINO DA EMIGRACIÓN ESPAÑOLA 1909-1930
Fonte: INE. Base de datos histórica. Anuarios 1951-1963. Fondo documental do Instituto Nacional de Estadística.

Esta emigración galega cara ao Brasil tamén sufriu, ademais deste apanta-
llamento provocado pola importancia numérica da emigración riopratense, unha di-
solución do feito migratorio rexional no conxunto das migracións europeas ao Brasil 
nos séculos XIX e XX provocado, tal como sinala a investigadora Érica Sarmiento, 
polo feito de que: “Non só eran chamados galegos os naturais de Galicia, senón 
tamén os portugueses que estaban en Brasil. A palabra era empregada dunha forma 
pexorativa para alcumar os portugueses cando se quería insultalos. Posteriormente 
o termo –galego- acabou estendéndose a todos os estranxeiros, e nalgunhas rexións 
brasileiras a palabra define as persoas de pel moi clara e cabelos louros. Así, os 

verdadeiros galegos, cando non aparecen ocasionalmente en obras sobre a emigra-
ción española en xeral, preséntanse camuflados baixo a figura dos portugueses, os 
emigrantes máis antigos e numerosos”(1)

O feito de que tanto portugueses como galegos se desenvolveran profesio-
nalmente no mesmo sector empresarial: o pequeno comercio que traballaba para as 
clases populares das cidades nas que residían e, dentro deste sector, de xeito fun-
damental como donos e empregados de bares, pensións, restaurantes, panaderías e 
tendas de ultramarinos, aumentou esa identificación entre portugueses e galegos.

Froito desta certa disolución do feito migratorio galego dentro das remesas 
migratorias dos países europeos e, incluso, dos emigrantes españois provocou unha 
falta de estudos específicos sobre a emigración galega ao Brasil, tanto contemporá-
neos co feito migratorio como posteriores.

Si sabemos a procedencia maioritaria dos galegos emigrados ao Brasil; tan-
to a nivel provincial como dos municipios que aportaron os maiores continxentes 
migratorios. A provincia de Pontevedra foi a que aportou o maior continxente mi-
gratorio procedente de Galicia –ver gráfico 2(2)-  e, dentro desta provincia, no que se 
refire a súa distribución nos municipios que aportaron maior número de continxentes 
de galegos emigrados a este país atopamos que Cotobade, As Neves, Arbo, Porriño, 
Covelo, Salceda de Caselas, Redondela, A Cañiza, Tomiño e Cerdedo. 

Gráfico 2:
Emigración Galega a Río de Janeiro. Distribución Provincial 

A proximidade destes municipios fronteirizos con Portugal e as facilidades 
que os axentes migratorios portugueses e galegos ofrecían aos emigrantes destes mu-
nicipios para a saída cara ao Brasil dende portos portugueses explica a importancia 
demográfica destes municipios na emigración galega a este país(3).

No que se refire aos estados e cidades destino da migración galega en Brasil, 
destacan numericamente Río de Janeiro, Santos (estado de São Paulo), São Paulo e 
Salvador (Estado de Baía).

Gráfico 3:
Principais cidades brasileiras destino da emigración galega.

Por último e, no que se refire ao movemento asociativo dos galegos no exte-
rior, é de sinalar que, aínda que nos primeiros tempos da historia migratoria galega as 
comunidades galegas no Brasil seguen criterios semellantes de fundación, obxecti-
vos e actividades que as comunidades galegas noutras áreas –fundamentalmente con 
semellanzas ás do Río da Prata e así fúndase no ano 1900 o Centro Galego de Río de 
Janeiro, en 1903 o Centro Galego de São Paulo, en 1946 a Irmandade Galega de Río 
de Janeiro ou en 1955 a Casa de Galicia en São Paulo. 

Co paso do tempo, gran parte destas institucións desaparecen e os galegos 
pasan a fundar ou integrarse en sociedades nominalmente españolas como a Socie-
dade Espanhola de Beneficiencia de Rio de Janeiro, a Casa de España desta mesma 
localidade, o Centro Espanhol e a Real Sociedade Espanhola de Beneficiencia de 
Salvador ou o Centro Espanhol e Repatriaçao de Santos, integrados tanto a nivel de 
asociados como de membros da xunta directiva maioritariamente por galegos.

2. Os galegos residentes no Brasil. A realidade demográfica da presenza galega 
no Brasil

A 1 de xaneiro de 2012, e segundo os datos que aporta o Instituto Español 
de Estatística(4), residen no Brasil, 40.067 cidadáns galegos. As series estatísticas de 
poboación amosan un incremento continuado da poboación galega dende o ano 2009.

Dito incremento afecta aos principais rangos de idade e mais que froito do 
crecemento natural da poboación, habería que pensar que este incremento, igual que 
o xerado na maioría dos países latinoamericanos con presenza de poboación españo-

la, é debido á aplicación da Lei 52/2007, de 26 de decembro, pola que se recoñecen 
e amplían dereitos e se estabelecen medidas a favor dos que padeceron persecución 
ou violencia durante a guerra civil e a ditadura(5). Esta Lei é mais coñecida como 
Lei da Memoria Histórica e abriu, a través da súa disposición adicional sétima e, 
posteriormente a través da instrución do 4 de novembro de 2008, da Dirección Xeral 
dos Rexistros e do Notariado, do Ministerio de Xustiza(6) a posibilidade dunha nacio-
nalización masiva dos fillos e nalgún caso netos de españois cuxos país ou avós aban-
donaran o territorio español entre o 18 de xullo de 1936 e o 31 de decembro de 1955.

Nº galegos residentes no Brasil

E indubidable que, ao meu parecer, sería moito presumir que todos os espa-
ñois que saíron do territorio nacional entre as dúas datas sinaladas foran exiliados 
políticos, pero é de xustiza recoñecer o feito migratorio en si mesmo e consideralo 
causa suficiente para outorgar a cidadanía española aos descendentes en primeiro ou 
segundo grao do emigrante orixinario dalgunha comunidade española. Moitos dos 
descendentes de emigrantes españois rexeitan esta forma tanxencial de acceder á 
nacionalidade.

Evolución  poboación 2010-2012 (porcentaxe de incremento)
Fonte: INE. Padrón de Españois Residentes no extranxeiro

Arxentina Uruguai Brasil Cuba

Como se pode apreciar no gráfico anterior, mentres os países da área do Río 
da Prata e o Brasil manteñen uns incrementos na súa poboación galega residente que 
oscilan entre o 2% e o 7%, Cuba chega a reflectir incrementos de mais do 31% nun 
só ano. As razóns de necesidade económica e o indubidable amparo que a cidadanía 
española e o espazo da Unión Europea ofrecen aos cidadáns españois residentes nese 
país son causas esenciais deste interese de moitos cidadáns cubanos descendentes de 
galegos por adquirir a nacionalidade española. 

Outra pregunta á que dar resposta, no que ten que ver coa poboación galega 
residente no Brasil é: ¿Cantos destes galegos son orixinarios de Galicia e cantos na-
ceron xa neste país de acollida?

Poboación galega residente no Brasil por lugar de nacemento
Fonte: INE. Padrón de Españoles Residentes no Estranxeiro. Datos 1/1/2012

Poboación Galega en Brasil por rango de idade

Á vista dos resultados podemos apreciar que dous terzos da poboación ga-
lega residente no Brasil son nacidos no país e polo tanto, na súa maioría son fillos 
e netos dos galegos emigrantes orixinarios. Esta realidade ten profundas implica-
cións na relación dos galegos afincados en Brasil con Galicia. Dende o afastamento 
destas novas xeracións tanto do idioma galego como do castelán, como un proceso 

de inmersión –por outro lado lóxico- na cultura e realidade sociolóxica do país de 
acollida e xa, en moitos dos casos de nacemento, provocan singularidades na nosa 
colectividade residente neste país que non se atopan noutras colectividades tanto da 
área latinoamericana como da nosa emigración en Europa.

A pirámide de poboación galega residente no Brasil amosa un envellece-
mento da poboación froito da non nacionalización dunha parte importante dos fillos 
e netos dos emigrantes galegos orixinarios. Este é un fenómeno que caracteriza ao 
conxunto da emigración en Latinoamérica. O devir histórico de Galicia, España e do 
propio Brasil provocou unha certeza persoal en moitos emigrantes da irreversibili-
dade do feito migratorio e da necesidade de adaptarse á sociedade de acollida. Isto 
sumado a políticas nacionais en moitos dos países de acollida da nosa emigración 
en América que querían asentar o Estado e o sentimento de pertenza a unha nación 
que se refundaba socioloxicamente coa achega das correntes migratorias –sobre todo 
europeas- cara a estes países- motivou políticas tendentes a outorgar a nacionalidade 
aos inmigrantes residentes no país e a integralos de forma efectiva nas sociedades 
de acollida.

Españois residente no Brasil por demarcación consular
Fonte: Oficina do Censo Electoral. Número de españois por pais de residencia e oficina consular. Censo 1/12/2011

 

Na actualidade a poboación galega, reside maioritariamente nas poboacións 
destino da emigración, de xeito fundamental nos Estados de São Paulo, Río de Ja-
neiro e Baía, tendo como referencia os datos de españois residente no Brasil o núme-
ro e porcentaxe de residentes polas principais demarcacións consulares sinalan un 
agrupamento da poboación española nos estados de São Paulo e Río de Janeiro, que 
suman mais do 85% do total de españois.

3. As comunidades galegas no Brasil 

O devir das sociedades galegas que se asentaron no Brasil, dende finais do 
século XIX, tal e como sinalábamos na primeira parte deste artigo, xerou unha integra-
ción societaria baixo a denominación de Casas de España ou centros españois ou ben 
con outras denominacións que non salientan a súa relación específica con Galicia. 

En Río de Janeiro, no ano 1983, a partir da fusión de Casa de Galicia e do 
Club Español de Río de Janeiro, xurde a Casa de España de Río de Janeiro, cun 93% 
de socios galegos. A Real Sociedade Espanhola de Beneficiencia, creada en 1897, 
está composta nun 98% por socios galegos. En 1895, créase en Santos –estado de São 
Paulo- o Centro Espanhol e Repatriación de Santos  en cuxa directiva podemos apre-
ciar apelidos como: Liñares, Parada, Lobariñas, Souto, Araujo, Vidal ou Quintela, e 
que ten un 75% de socios galegos ou de orixe galega(7).

Esta singularidade das comunidades galegas no Brasil dificultou a súa plena 
integración no ámbito da galeguidade que xurde a partir de 1983 coa aprobación polo 
Parlamento de Galicia da Lei de 15 de xuño de 1983 de Recoñecemento da Gale-
guidade(8). Así, das 28 entidades compostas maioritariamente por galegos no Brasil, 
soamente 5 delas teñen recoñecida a súa galeguidade: A Asociación Cultural Caba-
lleros de Santiago, Centro Recreativo Uniâo do Rio Tea, Real Sociedade Española 
de Beneficiencia de Salvador, Sociedade Beneficente Rosalía de Castro e Sociedade 
Filatrópica Santa Teresa de Ávila. É de sinalar que 4 destas 5 sociedades están radi-
cadas no Estado de Baía e unha en São Paulo. Ningunha das sociedades establecidas 
en Río de Janeiro gozan deste recoñecemento, aínda que iso non é óbice para que a 
administración galega colabore e axude no desenvolvemento das súas actividades 
tanto culturais como socio-asistenciais.

No proxecto de reforma da Lei de Galeguidade que o Goberno de Galicia, 
coa inestimable colaboración das comunidades galegas, está a elaborar preténdese 
dar unha solución legal que recoñeza a galeguidade a diversas sociedades, confor-
madas maioritariamente por galegos e que prestan servizos á nosa colectividade re-
sidente en Brasil.

4. Perspectivas na relación entre Galicia e a colectividade galega en Brasil

Unha das materias pendentes na relación entre a Galicia territorial e a Gali-
cia residente no exterior é a de poñer en pleno funcionamento as posibilidades e capa-
cidades dos galegos, e as súas institucións para mellorar a proxección internacional 
de Galicia e consolidar unha marca país que mellore o posicionamento de Galicia no 
escenario internacional, cunha especial atención ás empresas exportadoras da nosa 
Comunidade.

Xa dende principios dos anos oitenta, os empresarios galegos afincados no 
exterior, a través da Federación de Empresarios Galegos no Exterior (FEGAEX), 

tentaron mellorar o nivel de relación empresarial entre a Galicia territorial e a do 
exterior. Estas experiencias tiveron unha sorte desigual pero foron a semente de pos-
teriores accións desenvolvidas de forma coordinada entre a Xunta de Galicia e as 
asociacións empresarias de galegos no exterior, e que xerminaron na creación, por 
parte do Instituto Galego de Promoción Económica, da Rede mundial de empresarios 
e profesionais de orixe galega, que busca facilitar a cooperación empresarial, os ne-
gocios ou as alianzas entre os empresarios e profesionais galegos ou de orixe galega 
e residentes fóra da nosa Comunidade, e facilitar o acceso a información de interese 
para este colectivo á marxe do país ou continente onde se atopen.

Nesta rede participan 110 empresarios galegos ou de orixe galega radicados 
no Brasil, o que fai deste o segundo país, detrás de Arxentina, en número de empre-
sas que participan neste proxecto de internacionalización e proxección da economía 
galega no exterior.  Os principais sectores representados nesta rede por parte destes 
empresarios son(9):

 » Construción.
 » Comercio ao por menor e ao por maior.
 » Industria sanitaria.
 » Hostalería.
 » Produtos alimenticios.
 » Proxectos de enxeñaría e arquitectura.
 » Consultoría e asesoría.
 » Fabricación de mobles.
 » Finanzas.
 » Electricidade e electrónica.
 » Minería.
 » Agricultura.
 » Transportes.

Con respecto á situación das empresas pertencentes a empresarios galegos 
ou de orixe galega, e como non podería ser doutro xeito, esta correspóndese coa dis-
tribución da nosa poboación neste país. Destaca o estado de Río de Janeiro, que reúne 
a case o 50% do total de empresas que participan nesta rede empresarial.

É indubidable que aínda estamos a percorrer os primeiros pasos do que debe 
converterse no gran lobby empresarial galego no exterior. Un escaparate onde amo-
sar as posibilidades económicas e de comercio da nosa Comunidade, onde priorizar 
os nosos esforzos cara mercados con capacidade de desenvolvemento das nosas po-
tencialidades económico-empresariais e onde contemos con introdutores cualifica-
dos, con experiencia de negocio nestes países e con claras vinculacións persoais con 
Galicia e a súa realidade.

Nun mundo cada vez máis interconectado e vinculado, nunha economía glo-
balizada e interdependente, debemos aproveitar as nosas vantaxes competitivas para 
situar a marca Galicia no contexto socioeconómico internacional. As asociacións 

empresariais e as comunidades galegas no exterior seguen a ser os nosos mellores 
embaixadores nalgúns dos países –como é o caso de Brasil- que son obxectivos es-
tratéxicos da proxección exterior de Galicia e da internacionalización da nosa eco-
nomía.

Nos vindeiros anos recolleremos os froitos deste traballo de coordinación, 
información e desenvolvemento de proxectos conxuntos. Non aproveitar as oportu-
nidades que o desenvolvemento da historia da emigración galega nos ofrece neste 
comezo do século XXI, sería un grave erro que Galicia nin pode nin debe cometer.

A frase “onde hai un galego está Galicia” ten hoxe toda a súa vixencia e a 
nosa intelixencia como pobo debe aproveitar esa riqueza humana que supón ter a 
máis de 445.000 galegos –case o 14% do total da poboación galega- residindo no 
exterior da nosa Comunidade.

Santiago Camba Bouzas é Secretario Xeral da Emigración da Xunta de Galicia

